ޔައުމިއްޔާ

ގަވާއިދު ކޮމިޓީގެ 4 ވަނަ ބައްދަލުވުން. (13.04.2010)

ރިޔާސަތުން ވާހަކަދެއްކެވުން:

ވަޑައިގެންނެވި އެންމެހައި ބޭފުޅުންނަށް މަރުޙަބާ. މިއަދު ކޮމިޓީ އަށް ވަޑައިގެން ތިއްބެވީ ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބާއި، ހިތަދޫ ދެކުނު ދާއިރާގެ މެންބަރު ޙަސަން ލަޠީފާއި އަދި ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤާއި، ފުވައްމުލަކު މެދު ދާއިރާގެ މެންބަރު ޝިފާޤު މުފީދާއި އަދި އިސްދޫ ދާއިރާގެ މެންބަރު އަޙުމަދު ރަޝީދާއި އަދި އިހަވަންދޫ ދާއިރާގެ މެންބަރު އަޙުމަދު ޢަބްދުﷲ އާއި، މައްޗަންގޮޅި އުތުރު ދާއިރާގެ މެންބަރު މާރިޔާ އަޙުމަދު ދީދީ. އާދެ، އަޅުގަނޑުމެން މި ބައްދަލުވުމުގައި މިއޮތީ ގަވާއިދު ކޮމިޓީ ހިންގުމުގެ ގަވާއިދު. މި ކޮމިޓީ ހިންގުމުގެ ގަވާއިދު އެކުލަވާލުން. ދެން އަޅުގަނޑުމެން އިދާރީ މޭޒަށް ދަންނަވާލި ދަންނަވާލުމާ ގުޅިގެން އެ ބޭފުޅުން މިހާރު މިއޮތީ ގަވާއިދު އެކުލަވާލައްވާފައި. 20 މާއްދާގެ މައްޗަށް އެކުލެވިގެންވާ ގަވާއިދެއް މި އޮތީ. ދެން ހުރިހާ ބޭފުޅުންގެ މޭޒުކޮޅުމަތީގައި މި ގަވާއިދު އޮންނާނެ ކަމަށް ފެންނަނީ. އެހެންވީމާ، ތި ބޭފުޅުން މި ގަވާއިދަށް އިޞްލާޙެއް ގެންނަން ފެންނަކަމުގައި ވަނީ ވިއްޔާ އެ އިޞްލާޙެއް ގެނެސްދެއްވައި މިކަން މިއަދު ނިންމާލަދެއްވުން ވަރަށް ބޮޑަށް އެދެން. ޝުކުރިއްޔާ. 
މައްޗަންގޮޅި އުތުރު ދާއިރާގެ މެންބަރު މާރިޔާ އަޙުމަދު ދީދީ ވާހަކަދެއްކެވުން:

އަޅުގަނޑުމެންނަށް މިއަދު މި އޮތީ މި ގަވާއިދު ލިބިފައި. އެހެންވީމާ، އަޅުގަނޑުމެން ބޭނުންވޭ މި ދިރާސާކޮށްލާ ބަލައިލަން ވެސް. ދެން އަޅުގަނޑުގެ ސަޖެސްޝަނެއް އެބައޮތް. އަޅުގަނޑަށް ފެނޭ ޖަލްސާ އަށް ކިޔާފައި އޮންނަ ވަގުތުން ފެށިގެން 15 މިނެޓު ތެރޭގައި ކޯރަމް ހަމަނުވެއްޖެ ކަމަށް ވަންޏާ ޖަލްސާ އެ ދުވަހަށް ކެންސަލްކުރަން. އެއީ ބައެއްފަހަރަށް ވޯޓާ ވެސް އެކި ކަންކަމާ ދިމާވެގެން ވެސް އަޅުގަނޑުމެންނަށް ނާދެވިފައި އެތާ ތާށިވެފައި ތިބޭ. ދެން އަނެއްކާ އެ ނޫން ގޮތްގޮތަށް ބައެއް ބޭފުޅުން އެ ވޯޓަށް ވަދެވަޑައިނުގަންނަވާ ބޭފުޅުން ކުރީގައި ވެސް ހުރޭ. އެ ބޭފުޅުން އެ ގެންދަވާފައި ނުވަތަ އެ ޖަލްސާ ކުރިއަށް ގެންދަވާފައި. އެހެންވީމާ، 5 މިނެޓު އަޅުގަނޑަށް ހީވަނީ ގަޑިޖެހޭތާ 5 މިނެޓު ތެރޭގައި ކޯރަމް ހަމަނުވެއްޖިއްޔާ ދެން އެ ދުވަހުގެ ޖަލްސާ ކެންސަލްކުރަން އަޅުގަނޑަށް ފެންނަނީ ދެން އެހެން ދުވަހަކު ބާއްވާ ގޮތަށް. އެއީ ދެން ހަމަ އަޅުގަނޑުގެ ސަޖެސްޝަނެއް. 
ހިތަދޫ ދެކުނު ދާއިރާގެ މެންބަރު ޙަސަން ލަޠީފް ވާހަކަދެއްކެވުން:

އަޅުގަނޑަށް ވެސް ފެނޭ ޖަލްސާ ގަޑިޖެހިގެން ކޯރަމް ހަމަވަންދެން އިންތިޒާރުކުރާނެ ވަގުތެއް ކަނޑައެޅިފައި އޮތުން. އެ ގޮތުން މާރިޔާ ވިދާޅުވީ 5 މިނެޓަށް. އަޅުގަނޑަށް ފެންނަނީ 10 މިނެޓު އެއީ އެންމެ ލަސް. 10 މިނެޓުވުމަށްފަހު ހަމަ އެހާ ހިސާބުން ހަމަ އެ ޖަލްސާ ނުބޭއްވުނުކަން އިޢުލާނުކުރައްވާފައި އެހާ ހިސާބުން ނިންމަވާލެއްވުން. އެއަށްވުރެ އިތުރަށް ބައްލަވާކަށް ނުފެނޭ. އެއީ ކޮންމެ ގޮތެއް ވިޔަސް މަސައްކަތަށް އެނބުރި ދިއުމާ މަސައްކަތްކުރަން ވެސް ޖެހޭނެ. އެހެންވީމާ، އެހެން ދުވަހަކުން ދެން ޖަލްސާ ބޭއްވުން ކަންނޭނގެ އެންމެ ރަނގަޅުވާނީ. ޝުކުރިއްޔާ. 
ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން: 

`. އަޅުގަނޑުގެ މައްސަލައެއް ނެތް 5 މިނެޓު ވިޔަސް 10 މިނެޓުވ ިޔަސް. އަޅުގަނޑުމެން ވެސް ވަގުތެއް އެބަ ކަނޑައަޅަންޖެހޭ. ދެން އަނެއްކަމަކީ އެކަށީގެންވާ ގަވާއިދުތަކެއް އެބަހުރި އަޅުގަނޑުމެންގެ އަތުގައި. އެހެންވީމާ، ފަސޭހަކަމާ އެކީގައި ބަލައިލެވޭނެ ގަވާއިދުތަކެއް ވެސް އެބަހުރި. އެހެންވީމާ، އެ ކަންތައްތައް ވެސް ނިންމާލަން މިއަދު އަޅުގަނޑުމެން އަތަށް ލިބުނީމާ، ބަލައިލަން މިއަދު ވަގުތު ދެއްވާފައި މާދަމާ މަޖިލީހުން ގަޑި ލިބޭ ވަގުތެއްގައި ޖަލްސާ ބާއްވާލާފައި މީތި ނިންމާލަން އަޅުގަނޑަށް ފެނޭ. އެއީ ބޭނުމަކީ މަސައްކަތްތައް ކުރިއަށް ގެންދެވޭނީ މީތި ދެން ނިންމައިގެން ކަމަށް ވަންޏާ މީތި ބާއްވާލާފައި ނިންމާފައި މިހާރު އަޅުގަނޑަށް ފޮނުވާފައި އިން ދެ ގަވާއިދެއ. ދެން އޭގެތެރެއިން ހެލްތު މިނިސްޓްރީގެ ގަވާއިދު އަޅުގަނޑުމެން ބަލާ ނިންމާލާފައި މިހާރު ވެސް އޮންނާނީ. އެހެންވީމާ، ނިންމެން ހުރި އެއްޗެއް ވެއްޖެއްޔާ ނިންމާފައި އަޅުގަނޑުމެން ފައިލުގައި ހުރި ލިސްޓުގައި ހުރި އެއްޗެހިތައް ނިންމާލެވޭނެ ގޮތަކަށް ގެންދެވެންޖެހޭ. އެހެންވީމާ، އަޅުގަނޑަށް ފެންނަނީ މާދަމާ ގަވާއިދު އަޅުގަނޑުމެން މިއަދު ބަލާނެ ވަރަކަށް ބަލާފައި މިރޭ އެއަށް އިޞްލާޙެއް އޮވެއްޖިއްޔާ މާދަމާ ކޮމިޓީ ބާއްވާލާފައި، ވަގުތު އޮތް ވަގުތެއްގައި ހަވީރު ވިޔަސް ވަގުތު އޮތް ވަގުތެއްގައި މި ކޮމިޓީ ބާއްވާލާފައި މި ގަވާއިދު ފާސްކޮށްލަން އަޅުގަނޑު ހުށަހަޅަން. 
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ވާހަކަދެއްކެވުން:

އާދެ، އަޅުގަނޑަށް ވެސް އެހެން ބޭފުޅުން އެ ޚިޔާލުފާޅުކުރެއްވި ގޮތަށް ހަމަ ވަގުތު ވަކި ވަރަކަށް ކަނޑައެޅުއްވުން ރަނގަޅު. ދެން އެގޮތުން އަޅުގަނޑަށް ވެސް ފެނޭ 10 ވަރަކަށް މިނެޓުގެ ވަގުތެއް ކަނޑައެޅުއްވުން. ދެން މި ގަވާއިދު އަޅުގަނޑުމެން މިއަދާއި މިރޭ ބަލައިލާފައި އަޅުގަނޑަށް ވެސް ވަރަށް ބޮޑަށް ފެނޭ މުއްޠަލިބު އެ ހުށަހެޅުއްވި ގޮތަށް، މާދަމާގެ އަޅުގަނޑުމެންނަށް ވަގުތު ލިބެން އޮތް ވަގުތެއް ބައްލަވާފައި އެ ގަޑިއަކަށް ހަމަ އަޅުގަނޑުމެން ބައްދަލުވެ މީތި ނިންމާލަން. އެއީ އަޅުގަނޑުމެން ކުރަންޖެހިފައި ހުރި ވަރަށް ގިނަ މަސައްކަތްތައް ހުރެ އަދި ވެސް އަޅުގަނޑުމެންނަށް މި ގެންދެވެނީ ހަމަ ވަރަށް މަޑު ސްޕީޑެއްގައި. އެހެންވީމާ، އަޅުގަނޑުމެންނަށް މި މަސައްކަތް ބާރަށް ގެންދެވޭނީ ވެސް މި ގަވާއިދު ނިމިގެން ކަމަށް ވާތީ އާއި އެކުގައި ދެން އެހެންނަމަވެސް، އަޅުގަނޑުމެން މިހާރު ވެސް ބައެއް މަސައްކަތްތައް އެބަ ކުރަން. އެހެންނަމަވެސް، ވީހާ އަވަހަކަށް ގަވާއިދު ނިންމުމަށް ބޭނުންވާތީވެ އަޅުގަނޑަށް ވެސް ފެނޭ މާދަން އަދި އަޅުގަނޑުމެން މި މަޖިލިސް ހިނގަމުންދާ ގަޑި ނޫނަސް ތަންކޮޅެއް ފަހުގެ ގަޑިއެއްގައި ނަމަވެސް ބައްދަލުވެ މި ގަވާއިދު އެއްކޮށް ނިންމާލަން. ނިންމާލާފައި ދެން އެހާ ހިސާބުން އަންނަން. ޝުކުރިއްޔާ.  
އިސްދޫ ދާއިރާގެ މެންބަރު އަޙްމަދު ރަޝީދު ވާހަކަދެއްކެވުން:
އަޅުގަނޑަށް ވެސް ފެނޭ ރަފީޤު ވިދާޅުވި ފަދައިން އަޅުގަނޑުމެން މި ކޮންމެވެސް ވަރަކަށް ބަލައިލާފައި މީގެތެރެއަށް ވަދެލާފައި ދެން. އެއީ އެހެން މި ދަންނަވަނީ މި ހުރިހާ ފަރާތަކުން އަންނަ ގަވާއިދުތަކާއި ޢާއްމު އުސޫލުތަކާއި މި އެއްޗެހި ދިރާސާކުރާ ބަޔަކު ޖެހޭނެ އެ ކަމަށްޓަކައި އޮންނަ ގަވާއިދު ވަރަށް ރަނގަޅަށް އެނގިގެން ކުރިއަށް ދާން. އެހެންވީމާ، އަޅުގަނޑަށް ވެސް ފެނޭ އެ. 
މައްޗަންގޮޅި އުތުރު ދާއިރާގެ މެންބަރު މާރިޔާ އަޙުމަދު ދީދީ ވާހަކަދެއްކެވުން:

އަޅުގަނޑަށް ފެނޭ މި ކުޑަ ކޮމިޓީ އުފެއްދުން މި މާއްދާ އަށް ލައްވަން ހަމަ މަޖިލިސް ގަވާއިދުގައި ވެސް އޮންނަ ގޮތަށް ކޮމިޓީ ނެގޭއިރު ކޮންމެ ފަހަރަކު ޕާޓީއަކުން މީހަކާއި އަދި މިނިވަނެއް ހިމެނުމަށް އިސްކަންދޭންވާނެއޭ ނުވަތަ އަހައްމިއްޔަތު ދޭންވާނެއޭ އެއިރަށް ހުރިހާ އެންމެންގެ ވެސް ވިއުސް އޮވެގެން ކުޑަ ކޮމިޓީގައި ވެސް ނިންމުންތައް އަންނާނީ. އެހެންވީމާ، އެހެންލެއްވުމަކީ އަޅުގަނޑު ހަމަގައިމު ވެސް ޤަބޫލުކުރާ ގޮތުގައި އިންސާފުވެރިގޮތަކަށް ވާނެ. 
ފަރެސްމާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން: 

އަޅުގަނޑު ވެސް ހަމަ އެ ޚިޔާލަށް ތާއީދުކުރަން. ދެން މައްސަލަ އެއް ނޫން. އެކަން އެ ގޮތަށް ކުރެވިދާނެ. އެހެންވީމާ، މި ދެންނެވީ މިހެން ހުރި ކުދިކުދި އިޞްލާޙުތަކާ އެކީގައި މާދަމާ އަޅުގަނޑުމެން އިށީނދެލާފައި ނިންމާލުން އަޅުގަނޑަށް ފެންނަނީ ހަމަ. މާދަން ނިންމާލެވޭނެ. އެއީ މި މަޖިލިސްގެ އެހެން ޖަލްސާގައި ތިބޭއިރު ވެސް މީތި ބަލައިލެވިދާނެ. މާބޮޑެތި އިޞްލާޙުތަކެއް ނުހުރެދާނެ. އެހެންވީމާ، މިހެން ހުރި ކުދިކުދި އިޞްލާޙުތަކަށް މާދަމާ އަޅުގަނޑުމެން ގޮތެއް ނިންމާލުމަށްޓަކައި މާދަމާ މެންދުރު ކުރިން ގަޑި އެއް ނުލިބެންޏާ 6 އާއި 4 އާ ދޭތެރޭގައި ގަޑިއެއް ނަގައިގެން ނަމަވެސް 6 އާއި 4 އާ ދޭތެރޭގައި ގަޑި އެއް ނަމަވެސް. 
ރިޔާސަތުން ވާހަކަދެއްކެވުން:

އާދެ، ދެން މިހާރު އަޅުގަނޑުމެންނަށް ދެން މި ވާހަކަ ދެއްކުނީ ގަވާއިދާ ދޭތެރޭގައި ގޮތެއް ނިންމާލަން. ފުރަތަމަ މި ވާހަކަދެއްކުނީ. ދެން ގަވާއިދާ ބެހޭ ގޮތުން ގިނަ ބޭފުޅުން މި ވިދާޅުވަނީ މި ގަވާއިދު މި ލިބިފައި އޮތީ މިއަދު ކަމަށް ވާތީ މިއަދު ސީދާ ގޮތެއް ނިންމާލުން ދަތި ކަމަށް. އެހެންވީމާ، މާދަމާ އަލުން ކޮމިޓީގެ ބައްދަލުވުމެއް ހަމަ މިގަޑީގައި ބާއްވާ ގޮތަށް. ދެން މި ގަވާއިދު ކޮމިޓީގެ މަސައްކަތް ވަރަށް އަވަހަށް އެބަ ނިންމަންޖެހޭ. ގިނަ ގަވާއިދުތަކެއް އެބަހުރި. ދެން އަޅުގަނޑު ވަރަށް ބޮޑަށް އެދެން މި ކުޑަ ކޮމިޓީތަކުން ވެސް މި ކަނޑައެޅިފައިވާ ދުވަސްތަކުގެ ތެރެއިން އެއްވެސް ދުވަހެއް ބޭކާރުގޮތުގައި ނުދާ ގޮތަކަށް މަސައްކަތްކުރެއްވުން. އެއީ އެހެންނޫނީ ވިއްޔާ އަޅުގަނޑުމެން މި ކަނޑައަޅާފައި އޮތް ޓާގެޓަށް މަސައްކަތެއް ނުނިމޭނެ. ފުދޭވަރެއްގެ ގިނަ ގަވާއިދުތަކެއް އެބަހުރި. އަނެއްކާ އަންނަން ވެސް އެތައް ބައިވަރު ގަވާއިދުތަކެއް އެބަހުރި. އަދި އަޅުގަނޑުމެން އަމިއްލައަށް ހޯދަންޖެހޭ ގަވާއިދުތަކެއް ވެސް އެބަހުރި. އެހުރިހާ އެއްޗެއްސަކީ ވެސް އަޅުގަނޑުމެން ބަލަންޖެހޭ އެއްޗެހި. ސަރުކާރުގެ އޮފީސްތަކުން ހަދާ ގަވާއިދުތަކާއި އެއްޗެހި. އެހެންވީމާ، މި ކޮމިޓީގެ މަސައްކަތަކީ އަނެއްހެން ގަވާއިދުން ކުރަންވެއްޖެކަމުގައި ވަނީނަމަ ހަމަ ވަރަށް ގިނަ މަސައްކަތްތަކެއް ވަރަށް ގަދައަށް ވަރަށް ގިނަ ވަގުތު ނަގައިގެން މަސައްކަތްކުރަންޖެހޭ ކޮމިޓީ އެއް މި ކޮމިޓީއަކީ. އެހެންވީމާ، އަޅުގަނޑު އެދެނީ ކުޑަ ކޮމިޓީތަކުން ވެސް އެ ކޮމިޓީ އެ އޮންނަން ހަމަޖެހިފައިވާ ދުވަހު ކޮމިޓީ ބޭއްވޭ ކަހަލަ ގޮތަކަށް ހުރިހާ ބޭފުޅުން ވެސް ކޮމިޓީތަކަށް ވަޑައިގެން މި ނިންމަން ހުރި ކަންތައް ނިންމަވައިދެއްވުން. އެހެންވީމާ، ދެން މާދަމާ ގަވާއިދު ކޮމިޓީ އަލުން ބާއްވާ ގޮތަށް މި އޮތީ. މި ގަވާއިދަށް ދެން އިޞްލާޙެއް ގެންނަން ފެންނަކަމުގައި ވަނީ ވިއްޔާ ތި ބޭފުޅުން ގަވާއިދު ބައްލަވާފައި އެ އިޞްލާޙަކާއި އެއްކޮށް މާދަމާ ވަޑައިގަންނަވާނީ. އެއީ އެއް ކަންތައް. ދެން އަނެއް ކަންތަކަކީ، މާރިޔާ ވިދާޅުވިހެން އަޅުގަނޑުމެން މަސައްކަތަށް މަސައްކަތް ފަށަން ވަގުތެއް އެބަ ކަނޑައަޅަން އެބަޖެހޭ. ވާހަކައަކީ އިންތިޒާރުގައި ބައިގަޑިއިރު ވަންދެން ގަޑިއެއްގެ އިރުވަންދެން ނުވަތަ 15 މިނެޓު ވަންދެން އެހެން ތިބުމަކީ ވެސް އެއީ ކުޅަދާނަ ކަމެއް ނޫން. ދެން މިހާރު އެ ކަމަށްޓަކައި މި އޮތީ ދެ ގޮތެއް. މާރިޔާ ވިދާޅުވީ 5 މިނެޓު އަނެއް ބޭފުޅުން 10 މިނެޓު. އަޅުގަނޑު ހިތުން 10 މިނެޓުއިރު ރަނގަޅު އަދަދެއް ކަންނޭނގެ. އެއީ އެހެންނޫނީ މި ވާގޮތަކީ އަޅުގަނޑުމެން ބައެއް ފަހަރުފަހަރަށް ހަމަ ނުކުންނަން ބަލާއިރުގައި ކޯރަމް ހަމަނުވެގެން ކުޑަކުޑަ ވަގުތުކޮޅެއް އެބަ މި ތަނުގައި އިންތިޒާރުކުރަން އެބަޖެހޭ. ވަގުތުކޮޅެއް އެބަ ދޭންޖެހޭ. އެހެންވީމާ، އެ ވަގުތުކޮޅު އެއީ އަޅުގަނޑުމެންގެ ގަޑިން ގެއްލޭ ވަގުތެއް ކަމުގައި ވަނީ ނަމަ ކުޑަ ވަގުތުކޮޅެއް ބަލައިގެން ނަމަވެސް ކޮމިޓީ ބޭއްވޭ ގޮތް ވުމަކީ އެއީ ރަނގަޅު ކަމެއް ކަށްވާތީ 10 މިނެޓު ބަލާފައި 10 މިނެޓުވާއިރަށް ކޯރަމް ހަމަވާ ވަރަށް ބޭފުޅުން ވަޑައިނުގެންފި ކަމުގައި ވަނީވިއްޔާ ކޮމިޓީ އެދުވަހު ކެންސަލްކުރާ ކަހަލަ ގޮތަކަށް. ދެން ހަމަ މި ދެންނެވިހެން ވެސް ކޮމިޓީ އެއް ކެންސަލްނުވާ ކަހަލަ ގޮތަކަށް ރޭވޭތޯ ބައްލަވަންވާނެއޭ. ދުވަހެއް ކަނޑައެޅިއްޖިއްޔާ އެ ދުވަހަކަށް ވަޑައިގެންނެވޭތޯ ބައްލަވަންވާނޭ ހުރިހާ ބޭފުޅުން ވެސް. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
މިހާރު ނިންމާލީ ކޮމިޓީ. މިހާރު މި ޖަލްސާ ދެން މިއަދަށް މި ނިމުނީ. ދެން މާދަމާ ގަވާއިދު ކޮމިޓީ އޮންނާނެ ހަމަ މިގަޑީގައި ނުވަތަ އިދާރީ މޭޒުން ހަމަޖައްސާ ގަޑިއެއްގައި އޮންނާނެ. ވައްސަލާމްޢަލައިކުމް.

